
Журнал Google Scholar (Академия) да индексацияланади. 

mailto:scienceproblems.uz@gmail.com
https://t.me/scienceproblems_uz

1946 – 1965 ЙИЛЛАРДА ФАРҒОНА ВОДИЙСИДА ИРРИГАЦИЯ ВА МЕЛИОРАЦИЯ 
ИШЛАРИ ҲАМДА АҲОЛИНИ ЯНГИ ЎЗЛАШТИРИЛГАН ЕРЛАРГА КЎЧИРИШНИНГ 

БОШЛАНИШИ 

Аннотация. Мақолада ЎзССРнинг урушдан кейинги йиллардаги қишлоқ хўжалиги 
ривожланишининг муаммолари ёритилган. Совет рахбарияти Республика ҳукумати олдига 
пахтачиликни ривожлантиршнинг келгусидаги режаларини белгилаб берди. Натижада қишлоқ 
ҳўжалиги, биринчи навбатда пахтачилик Республика иқтисодиётида устувор аҳамият касб этди ва 
Ўзбекистон ССРни келгусидаги ижтимоий-иқтисодий ривожланишида негатив оқибатларнинг келиб 
чиқишига сабаб бўлди. 

ДОЛИНЕ И ПЕРЕСЕЛЕНИЕ НАСЕЛЕНИЯ НА ВНОВОСЪЕМНЫЕ ЗЕМЛИ 

Аннотация. В статье изучены проблемы развития сельского хозяйства УзССР в послевоенные 
годы. Советское руководство поставило перед правительством республики задачу дальнейшего развития  
хлопководства. В результате сельское хозяйство, в первую очередь хлопководство стало приобретать 
приоритетное значение в экономике республики, что стало причиной для возникновения в дальнейшем 
негативной тенденции в социально-экономическом развитии Узбекской ССР в целом.  

Abstract. The article studies the problems agricultural development of the Uzbek SSR in postwar years. 

production. As a result, agriculture, primarily cotton growing, became a priority in the economy of the republic, 
which resulted the emergence of a further negative trend in the social and economic development of the Uzbek 
SSR as a whole.  

Key words: Uzbek SSR, economy, agriculture, cotton growing, land reclamation, socio-economic 
development, industry. 

Долзарблиги. Фарғона водийсида ирригация ва мелиорациянинг урушдан 

кейинги йиллардаги ривожланиши ва аҳолини янги ўзлаштирилган ерларга кўчириш 

муаммолари мақоланинг асосий ғоясини ташкил этади. Совет рахбарияти Республика 

ҳукумати олдига пахтачиликни ривожлантиршнинг келгусидаги режаларини белгилаб 

берди. Пахтачилик Республика иқтисодиётида устувор аҳамият касб этди ва 

ЎзбекистонССРни келгусидаги ижтимоий-иқтисодий ривожланишида негатив 

оқибатларнинг келиб чиқишига сабаб бўлди.   

Методлари.  Ушбу мақола қиёсий  таҳлил,  тарихийлик,  илмийлик,  узвийлик  

каби методларга таянилган ҳолда ёзилиб, унда пахтачилик Республика иқтисодиётида 

устувор аҳамият касб этгани ўрганилган. 

Тадқиқот натижалари. Иккинчи жаҳон уруши арафасида Катта Фарғона 

каналининг қурилиши, Сариқсув каби йирик коллекторларнинг ишга тушиши ҳамда 

“Охунбобоев” каналининг кенгайтирилиши қишлоқ хўжалигини комплекс усулда янада 

ривожлантириш учун зарур бўлган иқтисодий имкониятларни яратди. 

Фашизмга қарши уруш даврининг қийинчиликларига қарамасдан, Фарғона 

водийсида ирригация ва янги ерларни ўзлаштириш ишлари олиб борилган. Мазкур 

даврда Фарғона водийси сув хўжалигида амалга оширилган ишлар, асосан, 

гидроиншоотларни анъанавий ҳашар йўли билан барпо этиш ва асосий эътиборни экин 

майдонларини кўпайтиришга қаратилган эди. Натижада, 1941–1945 йилларда Фарғона 

водийси областларида жами 96000 гектар янги ерлар ўзлаштирилди [1. 34]. Лекин, ўз 

ўрнида шуни ҳам таъкидлаш жоизки, Марказий Фарғона ерларини уруш давридаги 

суғориш ва ўзлаштиришга асосан 1943 йилнинг бошларида киришилган эди. Ушбу 

даврда барпо этилган гидроиншоотлар қурилиш материаллари ва мутахассисларнинг 

етишмаслиги туфайли улар маҳаллий материаллардан содда, вақтинчалик, яъни ярим 

инженерлик типида қурилган эди.  

Уруш йилларида бутун Республикада бўлгани сингари, Фарғона водийси сув 

хўжалигида ҳам мавжуд суғориладиган ерларнинг мелиоратив ҳолатини яхшилаш, 

коллектор, ариқ ва зовурларни тозалаш, таъмирлаш ҳамда деҳқончиликда агротехник 

қоидаларга амал қилинмаганлиги туфайли, яъни алмашлаб экиш жорий этилмаганлиги 

учун деҳқончилик қилинадиган ерларнинг шўрланиш ва ботқоқлашиш жараёни 

тезлашди [2. 180]. 

Иккинчи Жаҳон урушидан кейинги дастлабки йилларда Фарғона водийсининг 

Республика қишлоқ хўжалигидаги ўрнини таҳлил қилиш шундан далолат берадики, 

мазкур минтақа иқтисодиётининг ривожланишини белгилаб берадиган асосий 

омиллардан бири – бу пахта етиштиришни тез суръатлар билан ошириш эди. Совет 

ҳукумати томонидан қўйилган режага кўра, 1946 йилда Наманган областида 78 минг га, 

Фарғона областида 108 минг га, Андижон областида эса 112 минг га ер майдонида пахта 

етиштириш белгиланган эди. Мазкур областларда ҳар гектардан олинадиган ҳосил эса 

https://doi.org/10.47390/SP1342V3I6Y2023N01

Республика бўйича (Тошкент области билан бир қаторда) энг юқори кўрсаткични, яъни 

мос равишда 16 ц, 16,6 ц ва 17,6 ц ни ташкил қилиши керак эди [2. 249]. 

Бу каби режа топшириқлари кейинчалик барқарор тенденцияга эга бўлиб, 

нафақат пахта ҳосилдорлигини ошириш, балки пахта экин майдонларини ҳам 

кенгайтириш вазифалари қўйилди. Масалан, кейинги 1947 йилги режа бўйича Фарғона 

водийси областлари олдига қуйидаги вазифалар қўйилган эди: 

Ўзбекистон ССР олдига 1947 йил учун аввалги йилга нисбатан пахта еиштиришни 

100 000 гектарга кўпайтириш белгиланган эди, лекин сал вақт ўтгандан кейин 

Ўзбекистон КП (б) Марказий Комитетининг март пленумида (1947) областлар олдига 

қўйилган пахта ҳосилдорлиги бўйича режа “минимал давлат вазифалари” бўлганлиги 

сабабли, Фарғона водийси областлари партия ва совет ташкилотлари, колхоз ҳамда 

совхозларининг ташаббусига кўра ҳосилдорликни Андижон области бўйича 23,5, 

Фарғона области бўйича 18, Наманган области бўйича эса 20 центнерга етказиш 

белгилаб қўйилди. Умуман олганда, мазкур йилда Фарғона водийси областлари пахта 

хом-ашёсини етиштиришни 700 минг тоннага етказишлари керак эди [3. 273]. 

Совет ҳукумати мазкур масалага урушдан кейинги йиллардаги қийинчиликлар, 

шунингдек, Республиканинг ер-сув ва демографик ресурсларини инобатга олмаган 

ҳолда ёндашган. Режа топшириқларининг муттасил ортиб бориши, Республика, шу 

жумладан, Фарғона водийси областларининг иқтисодий-ижтимоий ривожланишига 

салбий таъсир кўрсатди. Шу билан бирга, пахта экин майдонларини кенгайтириш 

водийда янги ерларни жадал суръатлар билан ўзлаштириш каби вазифани ҳам талаб 

этар эди. 

Марказий Фарғона чўлида, шунингдек, водийнинг бошқа ҳудудларида ҳали 

ўзлаштирилмаган қўриқ ва бўз ерлар мавжуд бўлиб, бу, албатта, ҳали 

фойдаланилмаётган улкан иқтисодий имконият эди. Шунинг учун 1947 йилда 

Ўзбекистон ССР бўйича 260,7 минг га ер майдонини ўзлаштириш режалаштирилди. 

Республика областлари бўйича янги ерларни ўзлаштириш қуйидаги ҳажмда 

белгиланди: Сурхондарё областда – 10,4 минг, Наманган областида – 15,3 минг, Фарғона 

областида – 20,3 минг, Қашқадарё областида – 21 минг, Самарқанд областида – 21,7 минг, 

Бухоро областида – 23,2 минг, Хоразм областида – 30 минг, Андижон областида – 33 

минг, Қорақалпоғистонда – 38,9 минг, Тошкент областида эса 46,9 минг га [3. 278]. 

Янги ерларни ўзлаштиришга Ўзбекистон ССР, шу жумладан, Фарғона водийси 

областларида Иккинчи жаҳон уруши тугаши билан киришилган ва ушбу жараённи 

янада тез суръатлар билан амалга ошириш айнан юқорида кўрсатилган Ўзбекистон 

Компартиясининг Пленумида катта эътибор берилди.  

Мазкур анжуманда ушбу масалада янги қўриқ ва бўз ерларда амалга 

оширилаётган ишларда жуда кўп камчиликлар мавжудлиги эътироф қилинган эди. 

Ушбу камчиликлар қаторида ташландиқ (перелог) ерларни ўзлаштириш муаммоси ҳам 

бор эди. Ушбу қўриқ ва бўз ерларга кўчирилган колхозчилар ҳамда сафарбар қилинган 

бригадалар учун ишда ва маиший турмушда зарур бўлган шарт-шароитлар йўқ эди. Улар 

уй-жой, хўжалик бинолари, зарур бўлган қишлоқ хўжалик қуроллари ва ишчи ҳайвон 

билан таъминланмади ҳамда маданий-маиший шароитлар яратилмади, шунингдек, йўл 

қурилиши ўлда-жўлда тарзда олиб борилган. 

Давлат томонидан кўчирилган хўжаликларга берилган имтиёзлар ва моддий 

ресурслари унумли фойдаланилмаган. Натижада, йўл қўйилган ушбу камчиликлар 

оқибатида суғориладиган янги ерларни ўзлаштиришда зарур бўлган натижага 

эришилмади, шунингдек, янги колхозларни ташкил қилиш учун асос бўлиб хизмат 

қилиши керак бўлган кўчма бригадалар кўп одамларнинг ишдан бўшаб кетганлари 

сабабли тезда тарқаб кетган эди. 

Қўриқ ва бўз ерларни ўзлаштириш жараёнидаги бу каби камчиликлар айниқса 

Андижон ва Наманган областларида кўп бўлганлиги сабабли, Республика сиёсий 

раҳбарияти томонидан мазкур областлар раҳбарияти қаттиқ танқидга учради ва 

улардан тезда мавжуд камчиликларни бартараф қилиш талаб қилинди [3. 278]. 

Урушдан кейинги дастлабки йилларда Марказий Фарғонадаги қўриқ ва бўз 

ерларни ўзлаштириш ҳамда янги колхозларни ташкил қилиш жараёнида ирригация ва 

мелиорация ишларини ташкил қилиш, ушбу соҳани жадал суръатда ривожлантириш, 

янги ирригация объектларини қуриш муҳим аҳамиятга эга эди. Шунинг учун совет 

ҳукумати ва Республика раҳбарияти бу каби ишларга кам аҳамият берилаётганини, 

урушдан аввалги йилларда ҳашар йўли билан ташкил қилинган каналлар қурилиши 

тажрибаси унутилганини кескин танқид қилди. Ирригация-мелиорация ишларига 

водий областлари раҳбарлари томонидан кам эътибор берилиши оқибатида давлат 

томонидан ажратилган маблағнинг ярми ҳам ўзлаштирилмаган. Ушбу ҳолат нафақат 

Фарғона водийси областлари, балки бутун Республикага ҳам тааллуқли эди. 

Ирригация ва мелиорация ишларининг бажарилиши нафақат сув танқис 

районлардаги вазият, шу билан бирга янги ўзлаштирилаётган ерлардаги 

ҳосилдорликни кўтаришга кучли туртки бўлар эди. Ушбу пленум янги ирригация 

қурилишига аввал қурилган ирригация объектларидан унумли фойдаланишни қарши 

қўйиш бўйича бўлган ҳар қандай уринишларнинг ўта зарарли эканлигини таъкидлаган 

ҳолда, ушбу масалалар бир вақтнинг ўзида ечилиши муҳимлигини уқтиради. 

Шунинг учун Республика раҳбарияти областлар олдига сув танқислиги 

муаммосини ечишда районларнинг шароитидан келиб чиқишни тавсия қилади. 

Масалан, сув таъминоти яхши бўлган ва ирригация тизими ривожланган районлар 

сувдан тўғри ва унумли фойдаланиши натижасида янги ерларни ўзлаштириш 

имконияти яратилади. Ирригация тизими яхши ривожланмаган ва сув танқис бўлган 

районлар учун эса асосий вазифа бу янги ирригация объектларини кенг миқёсда 

қуришни ташкил қилиш, сув танқислигини бартараф қилиш ва шу орқали янги 

суғориладиган ерларни ўзлаштиришни кенгайтириш учун шароит яратиш керак эди [3. 

279]. 

Шунинг учун янги ерларни ўзлаштириш ва аҳолини ушбу ерларга кўчиришни 

унумли ташкил қилишда кенг миқёсда янги ирригация объектларини қуриш муҳим 

вазифа сифатида белгиланди. Мазкур жараён ирригация ривожига тўсиқ бўлмасдан, 

балки пахтачиликни янада ривожлантиришга хизмат қилиши зарур бўлган. 

Бу каби вазифаларни амалга ошириш учун Ўзбекистон сиёсий раҳбарияти 

Республика ҳукумати, областлар раҳбарияти олдига қуйидаги вазифалар қўйилди:  

– СССР ҳукуматининг 1946 йил 2 февралдаги қарорига кўра, мазкур йилда 

Республикада янги ирригация қурилишини муддатидан олдин бажаришни таъминлаш 

ва шу асосда 230 минг гектар суғориладиган ерни ўзлаштириш;  



SCIENCEPROBLEMS.UZ-Ижтимоий-гуманитар фанларнинг долзарб муаммолари № S/4 (3) – 2023  

 

14 

– 1947 йилда Каттақўрғон сув омборининг сиғимини 200 млн куб. м га ва 1948 

йилда эса унинг лойиҳа сиғимида кўрсатилганидек 650 млн куб. м га етказиш бўйича 

қурилиш ишларини якунлаш;  

– 1947 йилда Ўртатўқай сув омборидаги асосий ишларни бажариш ва кейинги 

йилда унинг қурилишини тўла якунлаш;  

– 1947 йилда Шимолий Тошкент, Жун, Дюшамбинка-Қоратоғ, Тошкент 

каналларидаги, Сариққўрғон гидротехник узелидаги қурилиш ишларини якунлаш, 

шунингдек, “Охунбобоев” каналидаги ишларни бошлаб юбориш [3. 279]. 

Шундай қилиб, 1947–1948 йилларда совет ҳукумати ва Ўзбекистон ССР 

раҳбарияти томонидан Республикада бу каби кенг кўламдаги янги ирригация 

қурилишининг олиб борилиши нафақат ирригация иншоотларини ривожлантиришга, 

балки суғориладиган янги ерларни ўзлаштириш учун ҳам катта замин яратиши керак 

эди. Шу асосда пахта етиштиришни жадал суръатлар билан ривожлантириш, совет 

давлати саноати ҳамда Россия, Украина ва Белоруссия каби совет Республикаларининг 

тўқимачилик корхоналарини пахта хом-ашёси билан таъминлаш совет ҳукумати ҳамда 

Республика раҳбарияти олдида турган долзарб вазифалардан бири бўлди. Ушбу 

мақсадда СССР ва Республика ҳукуматлари томонидан Ўзбекистон ССРда трактор 

паркини кескин ошириш, пахтачиликни комплекс механизациялаш, янги ерларни 

суғориш ва ўзлаштириш учун катта маблағ ва минерал ўғитлар ажратилди. 

Мазкур вазифаларни бажаришда аҳолини янги ўзлаштирилган ерларга кўчириш, 

янги қишлоқ колхоз ва совхозларни ташкил қилиш ушбу сиёсатнинг таркибий ва муҳим 

жиҳатларидан бири бўлди. 

Марказий Фарғона ерларини ўзлаштириш бўйича Фарғона водийсида улкан 

ишлар амалга оширилган. ХХ асрнинг 30 йилларидан бошлаб янги ерларни суғориш, 

мелиорация ва мавжуд ирригацион тизимларини яхшилаш соҳасида бир қанча амалий 

тадбирлар бажарилган. Мазкур даврда катта Фарғона, Шимолий ва Жанубий Фарғона, 

“Охунбобоев” канали ҳамда бошқа сув иншоотлари қурилган. 200 минг гектар ерни 

қамраб оладиган Сариқ сув йирик қуритиш системаси, Қорақалпоқ ва бошқа коллектор 

дренаж тизимлари бунёд этилган. Кўп сонли суғориш иншоотларининг қурилиши 

натижасида Фарғона, Андижон ва Наманган областларида сув захираларидан 

фойдаланишни яхшилаш, айниқса, серсув Норин дарёсининг сувидан фойдаланиш 

имкониятини берди [4. 170]. 

Ушбу сиёсатнинг мантиқий давоми сифатида совет ҳукумати ва Республика 

раҳбариятлари томонидан бешинчи беш йиллик (1951–1955 йй.) режаси ҳамда 1952 

йилда бўлиб ўтган ЎзКП(б)нинг IX съезди резолюцияларида Фарғона водийсидаги 

суғориладиган ерлар майдонини кенгайтириш ва қўриқ ерларни ўзлаштириш долзарб 

масалалар сифатида қайд этилди. 

Янги ерлардан самарали фойдаланиш ва суғорма деҳқончиликни янада 

ривожлантириш вазифалари КПСС XIX съезди СССР халқ хўжалигини янада 

ривожлантириш бўйича 1951–1955 йилларга мўлжалланган Директиваларда ҳам 

белгилаб берилди. Ушбу съезд резолюцияларида Сирдарё, Зарафшон ва Қашқадарё 

дарёлари ҳавзалари, Марказий Фарғона каби районларда суғориш тизимларини қуриш 

ишлари давом эттирилиши уқтирилган [4. 170]. 

Бу каби ишларнинг амалга оширилиши, яъни ирригация тизимининг кенгайиши 

ўз навбатида янги ерларни ўзлаштириш ва уларни қишлоқ хўжалик ишлаб чиқаришига 

жалб қилиш имкониятини берди. Натижада, Марказий Фарғонада кўп миқдорда бўш 

ётган ҳосилдор қўриқ ва бўз ерлардан фойдаланиш имконияти яратилди. Ушбу ерларни 

тезроқ фойдаланишга киритиш мақсадида Андижон, Наманган ва Фарғона 

областларининг колхозчилари ҳукуматга “бу ерларда суғориш ишларини амалга 

ошириш учун колхозларнинг бўлинмас фондлари маблағи ҳисобига бажариш учун 

мурожаат қилдилар”. Шу мақсадда 1953 йилда “Ферганводстрой” қурилиш трести, 

областларда эса янги ерларни суғориш ишларини колхозларнинг бўлинмас фондлари 

маблағлари ҳисобига бажарувчи қурилиш монтаж идоралари ташкил этилган. 

Ўз ўрнида шуни таъкидлаш жоизки, СССР ҳукуматининг қарорига мувофиқ, янги 

ўзлаштирилаётган ерларда турар жойлар ва ишлаб чиқариш биноларини қуриш учун 

сарфланадиган маблағлар, шунингдек, ер қазувчи механизмлар, экскаваторлар, 

автотранспорт ва бошқа жиҳозлар билан “Ферганводстрой” қурилиш трестини 

таъминлаш давлат бюджети ҳисобига бажарилди. Натижада, ушбу ташкилот турли 

маблағ ва ускуналар билан ҳам тўлиқ таъминланди.  

Фарғона водийсида янги ерларни ўзлаштириш ҳамда ирригация-мелиорация 

ишларини янада жадаллаштириш мақсадида аввалги йилларда қабул қилинган 

қарорларга қўшимча бошқа янги қарорлар қабул қилинган. СССР Министрлар Совети 

1952 йил 2 сентябрда “Пахтачиликни келгусида ривожлантириш учун ЎзССРнинг 

Андижон, Наманган ва Фарғона областларидаги ерларни суғориш ва ўзлаштириш 

тўғрисида”ги қарорни қабул қилди [5. 14]. Навбатдаги бу каби норматив ҳужжатлардан 

бири – бу КПСС Марказий Комитети ва СССР Министрлар Советининг “Ўзбекистон ССРда 

1954–1958 йилларда пахтачиликни янада ривожлантириш ҳақида”ги қарори бўлиб, 

унда Фарғона водийсида 142 минг га, шу жумладан, 116 минг гектар экин майдонни 

Марказий Фарғонада ўзлаштириш ва суғориш кўзда тутилган эди. Ушбу майдоннинг 50 

минг гектари эса Наманган областининг зиммасига тушган эди. Ушбу миқдор Наманган 

областининг (XX аср 50-йиллар ўрталари) колхоз ва совхозларида экиладиган 

майдоннинг учдан бир қисмига тенг эди [6. 2]. 

Наманган областининг янги ўзлаштирилиши назарда тутилган ерлар Дамкўл, 

Оққум, Момохон, Аччиқкўл, Найман ва Бўз массивларида жойлашган эди. Ушбу ерлар 

ўзлаштирилгандан сўнг XX аср 50-йилларнинг иккинчи ярмида ҳар бири 1,5-1,6 минг 

гектардан ер майдонга эга бўлган 30 тадан ортиқ колхозлар ташкил қилинган. Янги 

ўзлаштирилган ерларда 30 минг га ерга пахта экилган [5. 3]. 

Умуман Фарғона водийси қишлоқ хўжалигининг кейинги ривожланиши ҳам 

ўхшаш бўлиб, уни Андижон области мисолида ҳам кузатиш мумкин. Масалан, ушбу 

областда пахта экин майдонлари 1955 йилдан 1965 йилгача 31,7 минг гектарга кўпайди 

ва 1965 йилга келиб 179,6 минг гектарни ташкил этди [7. 331-332].  

XX аср 50-йилларнинг ўрталарида Фарғона водийсининг айрим районлари ва 

аксарият колхозларида пахта майдони умумий экин майдонининг 80 фоиздан 

кўпроғини ташкил қилган. Масалан, Андижон области районларига 1957-1960 йилларда 

пахта экиладиган майдонларни 7,7 минг гектарга кенгайтириш, ялпи пахта ҳосилини 

эса 84,1 минг тоннага етказиш мажбурияти юклатилган эди [8. 32]. Ушбу вазифани ҳал 

этишда алмашлаб экишга ҳам эътибор бериш зарурлиги таъкидланди. Шунингдек, 

колхозлар хўжаликнинг бошқа соҳалари, хусусан, чорвачиликни ривожлантиришга ҳам 

эътибор беришлари керак бўлган. Республика раҳбариятининг фикрига кўра, мазкур 

вазифани амалга ошириш учун янги ерларни ўзлаштириш лозим эди. 

1950 йилларнинг ўрталарига келиб Фарғона водийси колхозлари етарли 

миқдорда ишлаб чиқариш ва пул маблағларининг ижтимоий фондларини тўплаган эди. 

Масалан, Наманган областдаги колхозларда 1956 йилнинг 1 январига келиб 270 минг 

рубл пул мавжуд бўлиб, ушбу маблағни сувга муҳтож бўлган колхозлар хўжалигини 

кенгайтириш, шунингдек чўл минтақасидаги ерларни ўзлаштириш орқали 

пахтачиликни янада ривожлантириш учун сарфланиши белгилаб берилди [6. 4]. 

Марказий Фарғона ерларини ўзлаштиришдан нафақат Республика иқтисодиёти, 

балки Фарғона водийсининг колхозлари ҳам манфаатдор бўлган. Чунки, бу билан пахта 

майдонлари кенгайиши билан бир қаторда, алмашлаб экиш учун ҳам янги имкониятлар 

яратилган. Сув хўжалиги қурилишида амалга оширилган ишлар эса янги ташкил 

қилинган хўжаликларни сув билан таъминлаш, Марказий Фарғона зонасида экилган 

ерларнинг мелиоратив ҳолатини яхшилашга хизмат қилган ва шу билан пахтанинг ва 

бошқа қишлоқ хўжалик экинларининг ҳосилдорлигини оширишга имконият туғдирган.  

СССР Министрлар Совети ва КПСС МКнинг 1954 йил 9 февралдаги “ЎзССРда 1954-

1958 йилларда пахтачиликни янада ривожлантириш тўғрисида” [6. 3] ги қарорида 

Фарғона водийси областларида 142 минг гектар, шундан Марказий Фарғонада 116 минг 

гектар ерни ўзлаштириш ва суғориш кўзда тутилди. Жумладан, Бўз тумани бўйича 1950 

йилдан 1954 йилгача 2803 гектар ер ўзлаштирилди, 1953-1958 йилларда эса 2960 гектар 

ер ўзлаштирилди [4. 173]. 

Марказий Фарғонада1954 йилдан 1960 йилгача 23 100 гектар, 1960 йилдан 1965 

йилгача эса 17400 гектар дан кўпроқ янги ер ўзлаштирди [4. 173]. Ўзлаштирилган 

ерларда пахтачиликка ихтисослашган Бўз, Ёзёвон ва Задарё (ҳозирги Мингбулоқ) 

туманлари ташкил этилди. 

Янги ерларни ўзлаштириш ва суғориладиган майдонларни кенгайтириш 

ҳисобига Ўзбекистон ССРда қишлоқ хўжалигини ривожлантириш авввалги йиллардаги 

каби 1950 йилларнинг иккинчи ярми ва 1960 йиллар учун ҳам характерли тенденция 

бўлиб қолаверди. Ўзбекистон Компартияси МКнинг сентябрь (1956 й.) Пленумида КПСС 

МК ва СССР Министрлар Советининг 1956 йил 6 августда қабул қилинган “Ўзбекистон 

ва Қозоғистон ССРда пахта етиштиришни кўпайтириш учун Мирзачўлнинг қўриқ 

ерларини суғориш ва ўзлаштириш ҳақида”ги қарорини бажариш юзасидан Республика 

партия ташкилотининг вазифалари белгилаб берилган эди [3. 772]. 

Таъкидлаш жоизки, Республикада пахта етиштиришнинг ялпи салмоғи йилдан-

йил ошиб борса-да, 1951-1955 йилларда ҳосилдорлик кўтарилмади, аксинча, пасайиш 

ҳоллари кузатилди. Агар 1950-1953 йилларда ҳар га ердан 21,1 ц.дан ҳосил олинган 

бўлса, 1954 йилда эса у 20,1 ц.ни, 1955 йилда эса 18,9 ц.ни ташкил қилди, холос. 

Натижада эса ялпи ҳосил ҳам камайди. 1955 йилда ўтган йилдагидан 200 минг т. кам 

пахта тайёрланди [9. 224].  

Андижон областидаги пахта экин майдонлари 1954 йилда 164,7 минг гектарга 

етказилди (1953 йилда 150 минг гектарни ташкил қилган эди). Пахта ҳосили 1953 йилда 

24 ц.ни ташкил қилган бўлса, 1954 йилда эса гектардан ўртача 28,5 ц.гача ҳосил олинди. 

Беш йил ичида вилоятда 48 минг гектар янги ерлар қишлоқ хўжалиги истеъмолига 

киритилди, унинг 32 минг гектар суғориладиган ерлар ва 16 минг гектар суғориш 

тизимида фойдаланилмайдиган ерлардан иборат бўлди. Фақатгина 1954 йилнинг ўзида 

областда 15,9 минг гектар янги ер ўзлаштирилди [4. 205-206]. 

1956 йилда Республикада ҳаммаси бўлиб 2,7 миллион гектар суғориладиган ер 

майдони мавжуд эди. Лекин, шунга қарамасдан, совет ҳукумати суғориладиган экин 

майдонларини янги ерларни ўзлаштириш ҳисобига янада кўпайтириш талаб қилди. 

Совет ҳукуматининг юқорида кўрсатиб ўтилган қарорига кўра, 1964 йилгача келиб 

Мирзачўлнинг ўзида Ўзбекистон ССР олдига 300 минг гектар ерни ўзлаштириш 

вазифаси қўйилди [3. 773].  

Ушбу режани амалга ошириш учун яқин 5-6 йил ичида Республика ҳудудида 

улкан гидротехник иншоотлар – Марказий ва Жанубий Мирзачўл каналларини қуриш, 

шунингдек, “Киров” номидаги Шимолий Мирзачўл каналини кенгайтириш каби йирик 

лойиҳалар амалга оширилиши керак эди. Шунингдек, қуввати 40 минг кВт бўлган 

Мирзачўл гидроэлектростанцияси, Сирдарё станциясидан то Жиззах шаҳригача 

узунлиги 60 км бўлган темир йўлни қуриш ҳам режалаштирилган эди. Шунингдек, 23 та 

пахтачилик совхозлари, 23 та пахта тозалаш заводлари, йўллар қуриш, алоқа 

воситаларини ўрнатиш каби ишлар амалга ошириш ушбу қарорда кўрсатилган эди [3. 

774]. 

Таъкидлаш жоизки, “Ўзбекистон ССР ва Қозоғистон ССРда пахта етиштиришни 

кўпайтириш учун Мирзачўлнинг қўриқ ерларини суғориш ва ўзлаштириш ҳақида”ги 

қарор қабул қилинганига қадар Республика, шу жумладан, Фарғона водийсида бир 

қатор кўзга кўринарли ишлар бажарилган эди. Масалан, Республика бўйича 1954 

йилдан бошлаб ирригацияни ривожлантириш учун катта ишлар амалга оширилиб, 

капитал қуйилмалар йилига 82 миллион рублдан 331 миллион рублгача ошиб, тўрт йил 

давомида 1 миллиард рублдан кўп бўлди [3. 827]. 

1953 йилдан то 1957 йил 1 июлга қадар бўлган вақтда “Ферганводстрой” қурилиш 

трести Марказий Фарғонанинг чўл зоналарини суғориш ва қуритиш мақсадида сув 

хўжалиги қурилиши бўйича бир қанча ишларни олиб борди. Давлат бюджети ҳисобидан 

кўп миқдорда турар-жойлар, таъмирлаш ташкилотлари, бетон заводлари, автобазалар, 

гаражлар, ёғочни қайта ишлайдиган заводлар ва бошқа ёрдамчи ташкилотлар қурилди 

[6. 5]. 

Мазкур даврда 20 минг квадрат метр ҳажмдаги турар жойлар битказилиб 

қурувчилар учун фойдаланишга топширилди. 58 минг га майдондаги қўриқ ва бўз 

ерларнинг ирригация мелиоратив ҳолатини яхшилаш учун иш бошланган эди. 44 минг 

гектар майдондаги ернинг иригацион-мелиоратив тайёргарлиги тўлалигича тугатилди, 

14 минг гектар майдонда капитал планировка ўтказилди [6. 6].  

Шунингдек, сув хўжалиги қурилишидан ташқари бошқа ишлар, жумладан экин ер 

майдонларини планировка қилиш, магистрал автомобил йўлларини қуриш ҳамда 

қишлоқларда қурилиш ишларини олиб бориш, артезиан қудуқлар қазиш ва ҳоказолар 

амалга оширилган. 

Лекин, ушбу ишларни бажаришда бир қанча камчиликларга йўл қўйилган эди. 

1957 йилга қадар Марказий Фарғонада иш олиб бораётган ташкилотлар ўз 

фаолиятларини мустақил олиб боришган ва улар орасида яқин алоқа ва контакт 

бўлмаган. Марказий Фарғонани суғориш ва ўзлаштиришда умумий схеманинг 

бўлмаганлиги сабабли (у фақат 1957 йилда тузилган), ушбу ишларни амалга ошириш 

бир ягона режа асосида олиб борилмади, шунингдек турли корхоналар ишини 

мувофиқлаштирувчи ташкилот ҳам мавжуд эмас эди. Фақат 1957 йилдан бошлаб сув 

хўжалиги қурилишини мувофиқлаштириш қилиш бўйича колхозлараро ташкилот 

сифатида Марказий Фарғонани суғориш ва ўзлаштириш Совети тузилди. Натижада, 

янги ерларни ўзлаштириш, ишлаб чиқариш ва маданий-маиший бинолар, йўлларни 

қуриш каби барча масалар билан шуғулланувчи ягона ташкилотга асос солинди [6. 4].  

1950 йилларнинг иккинчи ярмида қурилиш ташкилотлари томонидан 

Охунбобоев номли каналнинг бош иншооти қуриб битказилди, натижада каналнинг сув 

ўтказиш қобилияти анча ошди. Шу билан бирга, каналдан чиққан бир қанча йирик 

тармоқлар қурилди ва уларнинг бош иншоатлари бетондан ва темир-бетондан 

ишланди. Шунингдек, Момохон ва Қорақалпоқ каби йирик коллекторлар қурилди, 

Дамкўл коллектори эса кенгайтирилди, бир неча юз километр суғориш каналлари ва 

дренажлар қурилди [6. 8]. Натижада, 14271 гектар, шу жумладан, 13741 гектар қўриқ ер 

ва 540 гектар Улуғнор массивидаги ташландиқ ер майдони суғориш учун тайёрлаб 

қўйилди. Лекин, шу билан бирга янги ерларни ўзлаштиришда камчиликлар ҳам мавжуд 

эди. “Охунбобоев” каналининг совхоз секторидаги иншоат вақтида қурилмаганлиги 

сабабли Сирдарёда сув камайган вақтда ушбу каналга сув керакли миқдорда етказиб 

берилмаган.  

Марказий Фарғона чўлларини ўзлаштиришда Фарғона областларида амалга 

ошириладиган ишларнинг кўлами турлича бўлган. Масалан, Наманган области бўйича 

1957 йилда қуйидаги ишлар бажарилиши керак эди: “Охунбобоев” канали тизими 

бўйича 15 млн. 882 минг кубометр ер ишлари, 19,4 минг кубометр бетон ва темир-бетон 

ишлари, Ғарбий Ёзёвон ҳамда Оқкўл массиви бўйича 2,7 миллион кубометр ер ишлари 

ва 3,0 минг кбометр бетон ҳамда темир-бетон ишлари, Аччиқкўл бўйича 12 млн. 325 

минг кубометр ер ишлари ва 12,3 минг кубометр бетон ва темир-бетон ишларини 

бажариш режалаштирилган эди [6. 9]. 

1963 йилгача Марказий Фарғонада 60 минг гектар қўриқ ер ўзлаштирилди. 

Эскидан ҳайдалиб келинган ерларда ҳосилдорликни кўтаришда Катта Фарғона канали 

улкан роль ўйнади. Шу йил ҳосилдорлик гектардан 24 ц.ни ташкил қилди [10. 32]. 1964 

йилгача водийнинг янги суғориладиган массивларида 2000 км дан узунроқ турли 

каналлар, 2000 км дан ортиқ ер ости канал-қувур ва коллекторлар, 7000 дан кўп 

гидротехник иншоотлар қурилди [11. 48]. Таъкидлаш жоизки, 1953-1963 йилларда 

Марказий Фарғонада 72,54 минг гектар қўриқ ерга сув чиқариб суғорилди ва ирригация-

мелиорация жиҳатидан тайёрланди [12. 39]. 

Янги ерларни ўзлаштириш жараёнида юқорида қайд этилган камчиликлар билан 

бирга, бошқа соҳа, яъни янги ташкил қилинган колхозларда аҳоли учун турар-жой ва 

маданий-маиший ҳамда хўжалик ишлаб чиқариши учун мослаштирилган бинолар 

қурилишида ҳам бир қатор хатоларга ҳам йўл қўйилган. Шунингдек, ижтимоий-

иқтисодий муаммоларни ечишда жуда муҳим ўрин тутган вазифалардан бири бўлган 

транспорт коммуникациясини ривожлантириш яъни автомобил йўллари қурилишига 

алоҳида эътибор берилган.  

Масалан, Наманган областида бу каби йўллар Шаҳанд кўпригидан Ёзёвонгача, 

Мингбулоқдан Қорақалпоққача, Қорақалпоқдан Пунгонгача, Тўрақўрғондан Чустгача ва 

Мингбулоқдан Ёзёвонгача мавжуд бўлган. Уларнинг асосий вазифаси Марказий 

Фарғонада ташкил қилинган янги жамоа хўжаликларни бошқа ҳудудлар билан боғлаш 

эди. Шу билан бирга ушбу йўлларнинг қурилиши область районларининг ижтимоий-

иқтисодий ривожланиши учун ҳам имконият яратди. Лекин, ушбу ишларни амалга 

оширишда совет раҳбарияти томонидан ижтимоий соҳага етарли эътибор 

берилмаганлиги сабабли кўп ишлар ўлда-жўлда бажарилган эди. 

Республикада янги ташкил қилинган колхозларнинг ижтимоий ҳаётида муҳим 

бўлган қишлоқларни ичимлик суви билан таъминлаш, яъни сув қувурларини ҳамда 

электр энергияси билан таъминлаш учун юқори вольтли электр линияларини ўтказиш 

ва телефон алоқасини ўрнатиш муҳим аҳамият касб этган. Шунингдек, янги 

қишлоқларни радиолаштириш ва телефон алоқасини ишга тушириш ҳам 

режалаштирилишига қарамай, ушбу вазифалар иккинчи даражали аҳамият касб этган.  

Шу билан бирга, янги хўжаликларнинг иқтисодий фаолиятини 

такомиллаштириш ва унинг структурасини яратиш учун 4 та пахта тайёрлаш пункти, 

Задарё райони (ҳозирги Мингбулоқ)да ва Қорақалпоқ станциясида биттадан пахта 

тозалаш заводлари ҳамда бошқа кўпгина муассаларни қуриш режалаштирилган эди [6. 

7-8]. 

Пахтачиликни ривожлантириш учун эса янги ерларни ўзлаштириш ва бу ерларда 

асосан, янги пахтачилик колхоз ва совхозларини ташкил қилиш ҳамда у жойларга аҳоли 

зич жойлашган ҳудудлардан одамларни кўчириш тадқиқ қилинаётган давр учун муҳим 

иқтисодий-ижтимоий жараёнлардан бири сифатида кўрилган.  

Таъкидлаш жоизки, кўчириш сиёсати нафақат Ўзбекистон, балки бутун 

Иттифоқда, шу жумладан, РСФСР, Грузия ССР, Қозоғистон ССР, Белоруссия ССР, 

Озарбойжон ССР каби иттифоқдош Республикаларда ҳам амалга оширилган эди [12. 19]. 

Ушбу сиёсатнинг бориши совет раҳбарияти томонидан ташкиллаштирилган ва қаттиқ 

назорат қилинган. Аҳолини кўчириш ва янги совхоз ҳамда колхозлар ташкил қилиш 

маъсулиятли вазифа бўлиб, уни амалга ошириш мақсадида Ўзбекистон ҳукумати 

қошида “Кўчириш бошқармаси” ташкил этилди. Унинг вазифасига ўзлаштириладиган 

ерларда янги колхоз ва совхозларни барпо этиш, уларни иш кучи билан таъминлаш учун 

аҳоли зич жойлашган ерлардан одамларни кўчиришни ташкил қилиш каби вазифалар 

юклатилган эди. 

Кўчириш бошқармасининг областларда бўлимлари ташкил қилиниб, улардаги 

ходимларнинг штатлар сони доим ўзгариб турган. Масалан, 1954 йилда тасдиқланган 

ходимлар сонини кўриб чиқадиган бўлсак, энг кўп ходимлар Тошкент областининг 15 

та районида бўлиб, уларнинг сони 17 та эди. Фарғона областининг 5 та районида 6 та, 

Наманган областининг 5 та районида 5 та, Андижон областининг 6 та районида 6та, 

Самарқанд областининг 5 та районида 5 та, Сурхондарё областининг 3 та районида 3 та, 

Хоразм областининг 1 та районида 1 та, Қорақалпоғистон АССРнинг 5 та районида 5 та 

штатдаги ходимлар фаолият юритган [12. 31-32]. 

Аҳолини янги ўзлаштирилган ерларга кўчириш жараёнини ташкил қилиш билан 

бирга, катта тайёргарлик ишларини ҳам амалга ошириш керак эди. Республика 

ҳукумати томонидан бу каби ишларнинг режаси ва йўналишлари ишлаб чиқилган. 

Бунга кўра, янги ташкил қилинган колхозлардаги кўприклар ва сув таъминоти 

манбалари давлат бюджети ҳисобига бажарилиши белгиланган эди.  

Аҳолини янги ўзлаштирилган ерларда ташкил қилинган колхозларга 1952–1953 

йиллардаги кўчириш динамикасини Ўзбекистон ССР ва областлари кесимида кўриб 

чиқсак, ушбу жараён қуйидагича кечган: Тошкент областида 1952 йилда режадаги 4200 

та хўжалик ўрнига 4597 та (109,4 %), 1953 йилда режадаги 2100 та оила ўрнига атиги 

505 та хўжалик кўчирилиб (24,0 %), биринчи йилда режа ортиғи билан бажарилган 

бўлса, кейинги йилнинг натижаси умуман қониқарсиз аҳволда бўлган [12. 65].  

Самарқанд областида ушбу давр бўйича аҳолини кўчириш умуман қониқарсиз 

бўлган. 1952 йилда 500 та оила ўрнига атиги 145 та (29,0), 1953 йилда эса режадаги 1000 

та хўжалик ўрнига эса 273 та (27,3%) оила кўчирилган. Худди шундай салбий ҳолат 

Бухоро областида ҳам кузатилган. Биринчи йилда режадаги 500 та ўрнига атиги 58 та 

(11,6%) оила кўчирилган бўлса, кейинги йилда эса умуман кўчириш кампанияси амалга 

оширилмаган. Республика бўйича эса 1952 йилда режадаги 8000 та хўжалик ўрнига 7568 

та (94,6), 1953 йилда эса режадаги 6000 та ўрнига атиги 3047 та (50,8 %) оила янги 

ўзлаштирилган ерларда ташкил қилинган колхозларга кўчирилган эди [12. 65].  

Ўзбекистон ССРда 1950 йилларнинг бошида амалга оширилган кўчириш 

кампанияси бир қатор камчиликларга эга эди. Ушбу камчиликларни Республикада 

кўчирилган аҳолининг катта қисмини ташкил қилган Тошкент области мисолида ҳам 

намоён бўлган эди. Яъни, 1950 йилларнинг бошларида янги ўзлаштирилган ерларда 

ташкил қилинган колхозларнинг иқтисодий аҳволи ночор бўлган ҳамда давлат 

томонидан берилган турли имтиёзлар уларнинг иқтисодий-ижтимоий ривожланиши 

учун чекланган имконият яратган. 

Республикада урушдан кейинги йилларда бошланган янги ерларни ўзлаштириш 

ва бу ерларга аҳолини кўчириш сиёсати биринчи навбатда пахта етиштиришни янада 

кўпайтириш мақсадида олиб борилди. Ушбу жараён бундан кейин ҳам муҳим аҳамиятга 

эга бўлди, ҳамда СССР ва ЎзССР раҳбариятлари томонидан аграр соҳани 

ривожлантиришнинг бош йўналишларидан бири сифатида эътироф қилинди. Ушбу 

омилни СССР Министрлар Советининг 1954 йил 11 февралдаги “Ўзбекистон ССРда 1954–

1958 йилларда пахтачиликни янада ривожлантириш ҳақидаги” Қарорининг қабул 

қилиниши мисолида ҳам кўриш мумкин. Ушбу ҳужжат асосида фақат 1954 йилнинг 

ўзида янги ўзлаштирилаётган суғориш ерларидаги колхозларга 6000та хўжаликни 

кўчириш режалаштирилган эди [12. 58].  

Умуман олганда, 1954–1958 йиллар давомида эса Ўзбекистон ССРдаги янги 

ўзлаштирилган ерларга Республика бўйича асосан, суғорилмайдиган районлардан 40 

мингта хўжалик кўчирилиши керак эди. Йиллар кесимида эса бу қуйидагича акс этган 

эди. 1955 йилда 7000 та, 1956 йилда 8000 та, 1957 йилда 9000 та, ва 1958 йилда эса 10000 

та хўжаликни кўчириш белгиланган бўлиб, ҳар йилда кўчириладиган хўжаликларнинг 

сони 1000 тадан кўпайиб бориши керак эди [12. 34]. 

Бу эса ўз навбатида, Республиканинг иқтисодий ўсиши, шу жумладан, қурилиш 

соҳасининг ривожланиши учун ҳам имконият туғдирар эди. Масалан, фақат 1954 

йилнинг ўзида кўчирилган аҳоли учун Ўзбекистон ССР бўйича тахминан 6500 та уй-жой 

қурилиши режалаштирилган эди. Таъкидлаш жоизки, 1950 йилларнинг иккинчи 

ярмида аҳолини янги ўзлаштирилаётган ерларга кўчириш давлат сиёсати даражасига 

кўтарилганлиги сабабли ушбу жараён оммавий равишда нафақат Ўзбекистон ССР, балки 

бошқа совет Республикаларида ҳам бошланди. Мазкур ижтимоий-иқтисодий жараён 

узоқ йиллар давомида совет аграр сиёсатининг узвий қисмларидан бири бўлиб қолди. 

